
   Сар сăмсаллă чĕппӳччĕ эп санăн,

Юрататтăм кĕрхи çĕн тĕсе.

Эс шӳтлеттĕн, «Илемлĕ пулсан та

Сарă тĕс – уйрăлу вăл» – тесе.



Çунат сартăм. Кил-çурт тăвăрланчĕ.

Пуçăмра вĕçес шухăш кăна.

Эп юратнă тĕспе кĕр сăрланчĕ.

Ăсатсамччĕ, анне, ывăлна.



Курăнми пуличчен ална султăн

Куçне тутăр вĕçпе шăлнă май.

Тăкăнать вĕлтĕр-вĕлтĕр сар çулçă,

Çавăнпах тиврĕ пуль уйрăлма.



Сар кĕре ан хурла уйрăлушăн,

Уншăн мар çула тухрăм пĕччен.

Эп хам тĕллĕн вĕçесшĕн пĕр хушă,

Пурнăç ятлă çула тухиччен.



Сăнасам, тӳпере ушкăн кайăк

Çул уçать ăшă кăнтăралла.

Вĕсемпе сан чĕппӳ вĕçсе кайрĕ,

Пĕчченех вăл тесе ан кала.



Кăнтăра тинкерсе ирĕн-каçăн

Эс, аннеçĕм, хаш-хаш ан сывла.

Ирсерен сар хĕвел йăл кулсассăн

Пĕлсе тăр, ывăлу сан сывах.



Вăл халь халсăр чĕп мар – ăмăрт кайăк,

Çав-çавах юратать сар тĕсе.

Çур кунне çывхарсан ху та калăн

Сарă тĕс – тĕлпулу вăл тесе.



1967, раштав.

  